


Сподели светлина е проект за 
поддршка и социјализација 
на лицата со оштетен вид во 
Р. Македонија.

ВОВЕД

Од вкупниот број население кое живее на територијата на Р. Македонија околу 2.470 лица 
се регистрирани како слепи лица, односно лица со оштетен вид. Бројката говори за оние лица 
кои официјално се регистрирани, но реалната бројка на слепи лица – лица со оштетен вид ја 
надминува оваа цифра. Една од причините за нереалната официјална бројка е сè уште недоволната 
информираност на населението за правата што овие лица можат да ги остварат во системот на 
социјална заштита на Република Македонија од една страна и стереотипите што постојат во 
општеството од друга страна. Со оваа мотивација, Црвениот крст на град Скопје, компанијата 
„Рош“ – Македонија и Националниот сојуз на слепите на Р. Македонија се одлучи да се организира 
во заеднички проект под наслов „Сподели светлина“, со цел унапредување на степенот на 
информираност на институциите и населението за потребите на лицата со оштетен вид и насоки за 
пристап и комуникација со лица со оштетен вид. Директна придобивка од проектните активности 
имаат лицата со оштетен вид и институциите на државниот систем како и севкупното население. 

Проектот „Сподели светлина“ е можност лицата со оштетен вид да практикуваат општествен 
активизам и преку него потешко видливите проблеми со кои тие се соочуваат во нивниот 
секојдневен живот да бидат третирани и тангирани како општествен проблем со можност за 
нивно решавање. Релевантните лица и институции беа директно инволвирани во споделување на 
актуелните проблеми на лицата со оштетен вид. Активностите на проектот „Сподели светлина“ 
се насочени кон унапредување на животниот стандард на лицата со оштетен вид. 

Во рамките на проектот „Сподели светлина“, се изготви овој пишан Советник за потребите 
на лицата со оштетен вид. Во 2015 година се реализираа три средби со фокус-групи и тоа со: 
лица со оштетен вид, родители на деца со оштетен вид и професионалци кои работат со/или 
во доменот на лицата со оштетен вид. Така, учество земаа 74 лица: лица поединци, слепи лица/
лица со оштетен вид, претставници на Министерството за труд и социјална политика на Р. 
Македонија, претставници на НВО-секторот („Отворете ги прозорците“, „Светот на дланка“), 
претставници на сите 18 здруженија на слепите на Р. Македонија што функционираат во рамките 
на НССРМ и професори кои работат со деца со оштетен вид.

На секоја средба присутните имаа можност да го кажат своето мислење и искуството за нештата 
што треба да се подобрат, со цел да се подобри животот на оваа ранлива категорија. На средбите 
на фокус-групите системски се опфатија прашања од областа на: здравството, социјалните услуги 
и социјалната заштита, образованието, општественото живеење и секојдневното функционирање, 
пристапноста до информации, слободата на движењето и можностите за вработување на овие 
лица и истите се содржани во овој пишан Советник за потребите на лицата со оштетен вид во 
Р. Македонија заедно со совети за пристап со лицата со оштетен вид.

ПРЕПОРАКИ ОД ОБЛАСТА НА ЗДРАВСТВОТО

	 Се советува здравствените работници да добијат обука како да комуницираат и да се 
однесуваат со лицата со оштетен вид и нивните родители. 

	 Потребно е на долгорочен рок да се обезбедат медицински апарати и помагала како звучни 
апарати за мерење шеќер во крвта, крвен притисок, топломери и сл. 

	 Потребно е медицинските упати за лекови да бидат напишани и на Брајово писмо, со 
можност за поставување на звучна техника за нивно читање.

	 Се советува лицата со оштетен вид да имаат право на бесплатни контактни леќи.

	 Неопходно е кај новороденчиња да се направи рана детекција за можно оштетување на 
видот, а родителите веднаш да бидат известени и упатени кај соодветни лекари.

	 Да бидат подобро обучени педијатриите и акушерите каде да ги упатат родителите со 
бебињата да одат на прегледи.

	 Прематурните новороденчиња веднаш да се упатуваат со итен упат на офталмолог.

	 Да се воведе итна комисија при дијагностицирање на новороденчињата за ретинопатија. 

	 Доколку комисијата одлучи дека новороденчето треба да се лекува во странство веднаш 
да се потпишат потребните документи.

	 Потребно е државата да ги покрие трошоците за транспорт во случаи кога децата со 
оштетување на видот се упатени да се лекуваат во странство, истовремено системот на 
рефундирање средства да се унапреди во делот на ефикасноста. 

	 Во случаи кога се упатуваат прематурните новороденчиња на лекување во странство, 
практиката покажува дека има потреба темелно да се проверат специјализираните лекари 
за прематурна ретинопатија, а родителите да бидат известени за постојните клиники, во 
државата и во странство, каде што можат да се лекуваат нивните деца.

	 Неопходно е да се користат повеќе сонди при лекување на деца со оштетен вид поради 
можноста да се пренесат бактерии, т.е. потребно е да се набават повеќе медицински 
инструменти. 

	 Проценето е дека ефикасноста во задоволување на правата на лицата со оштетен вид ќе 
биде унапредена доколку во случаи на трајна ретинопатија не е потребно секој месец да 
се издава конзилијарно мислење, односно тоа да се потврди еднократно.



10 

	 Потребно е лекарите кои ја детектираат очната болест кај деца и/или возрасни лица да ги 
советуваат и упатуваат, родителите на децата со оштетен вид или лицата со оштетен вид, 
за работа и поддршка од психолог.

	 Потребно е да постои можност за ополномоштување, т.е. овластување на блиски роднини 
и/или старатели да вршат достава на документација за конзилијарно мислење. 

	 Побарано е ревидирање на критериумите за тоа како се утврдува оштетувањето на видот 
помеѓу 97 и 99%, што служи за остварување додаток за оштетување на видот.

	 Неопходна е децентрализација на процесот на добивање на конзилијарно мислење.

ПРЕПОРАКИ ОД ОБЛАСТА НА  
СОЦИЈАЛНАТА ЗАШТИТА

	 Потребно е утврдување на посебен додаток за лица со слаб вид.

	 Препорака е да се ограничи додатокот за мобилност и глувост на возраст.

	 Националниот сојуз на слепите лица во Р. Македонија да биде активно вклучен во процесот 
на донесување одлуки на државата, а не само известен за нови промени.

	 Потребно е да биде олеснета процедурата за добивање решение за радиодифузна такса. 

	 Потребно е да се изработи кодекс на закони што се однесуваат на правата на лицата со 
оштетен вид, во еден систематизиран кодекс на акти, каде што ќе бидат синтетизирани 
сите закони за лицата со оштетен вид.

	 Задолжително да се прифати унифициран термин како ќе се нарекуваат лицата со оштетен 
вид во сите законски документи. 

	 Потребно е да се развијат нови форми за социјализација на лицата со оштетен вид на 
национално ниво.

	 Потребно е да се отворат центри за рехабилитација на лица со оштетен вид.

	 Потребно е да се отворат дневни центри за лица со оштетен вид за социјализација. 

ПРЕПОРАКИ ОД ОБЛАСТА НА ОБРАЗОВАНИЕТО

	 Нужна е соодветна адаптација на книги и нагледни помагала, како и на техничка 
опрема за учење и тестирање на потребите на лицата со оштетен вид во инклузивното и 
специјализирано образование, во основното, средното и високото образование.

	 Потребно е збогатување на дополнителна литература на Брајово писмо.

	 Се препорачува со децата со оштетен вид да работат обучени перипатолози/тифлопедагози.

	 Во редовното образование за сите ученици во РМ потребно е во рамките на предметот 
етика или преку други соодветни механизми и алатки да се вметне тема за различностите, 
недискриминација и култура, со цел сите учениците да ги препознаваат и недискриминираат 
лицата со хендикеп. 

	 Има потреба од постоење на субјект кој ќе биде задолжен за сервисирање на Брајови 
машини.

	 Препорака е во специјализираното училиште за лица со оштетен вид да се воведе и час 
по албански јазик, за учениците да имаат можност да учат на нивниот мајчин јазик.

	 Потребно е отворање на т.н. кариерен центар за лица со оштетен вид со цел учениците 
со оштетен вид да имаат можност и начин за изучување на дополнителни вештини за 
олеснување при нивното вработување.

	 Учениците со оштетен вид да добијат збогатување на типот на достапни активности во 
формалното образование (на пример, часови по пливање на базени со специјално обучен 
тренер и сл.).

	 Нужно е, во училиштата со инклузивно образование со учениците со оштетен вид да работи 
дефектолог кој ќе асистира и ќе ја следи севкупната работата и развојот на ученикот, а во 
периодот на целосна адаптација на образовниот систем за лицата со оштетен вид да се 
ангажираат асистенти кои ќе го олеснат образовниот процес за овие ученици.

	 Неопходно е стручниот кадар во училиштата да биде обучен како да постапува и работи 
со лицата со оштетен вид и тие со дополнителни обуки и практично знаење постојано да 
се надградуваат во оваа насока.

	 Потребно е во специјализираното училиште за лица со оштетен вид да се прави 
континуирана проценка за вештините што ги изучуваат учениците за тоа дали истите се 
барани на пазарот на трудот. 

	 Се препорачува во училиштата (инклузивно и специјализирано образование) да се 
практикува индивидуален пристап кон децата со оштетен вид.

	 Задолжително е во специјализираното училиште за лица со оштетен вид да не се 
вклучуваат деца со комбинирани пречки.

ПРЕПОРАКИ ОД ОБЛАСТА НА ОПШТЕСТВЕНОТО 
ЖИВЕЕЊЕ, СЕКОЈДНЕВНОТО ЖИВЕЕЊЕ И 
ФУНКЦИОНИРАЊЕТО И ПРАВОТО НА  
СЛОБОДА НА ДВИЖЕЊЕ 

	 Потребно е приспособување на целосната сообраќајна инфраструктура на лицата со 
оштетен вид (на пример, звучни семафори, дополнителни сигнализации и сл.).

	 Задолжително е градење патеки приспособени за лица со оштетен вид. 

	 Потребно е за сите автобуски линии (градски и меѓуградски, јавни и приватни) да се 
обезбедат звучни апарати што ќе ги означуваат станиците по населбите.

	 Потребно е да се развијат волонтерски сервиси на национално ниво за придружба на лица 
со оштетен вид наменети за олеснување на мобилноста на лицата со оштетен вид.

	 Се препорачува на секое лице со оштетен вид, од детекцијата на оштетувањето на очите 
да му следува обучено куче-водич.

	 Задолжително е поставување стандард, сите лифтовите да бидат адаптирани со копчиња 
со Брајови бројки. 

	 Потребно е рестораните да поседуваат менија на Брајово писмо.

	 Во државните институции и приватните институции да се обезбеди пристапност на лицата 
со оштетен вид до шалтери за лесно движење, но и приспособување на документацијата за 
употребливост и индивидуално користење и заштита на приватност на лицата со оштетен.

	 Институциите потребно е да овозможат професионална асистенција при извршување 
работи на лицата со оштетен вид.

	 Потребна е обука на државните и приватни службеници за тоа како да постапуваат со 
лица со оштетен вид, односно да се обраќаат на лицата со оштетен вид, а не на нивните 
придружници.

	 Асистентите, кои би ги придружувале лицата со оштетен вид треба да бидат стандардизирано 
обучени на национално ниво со можност за сертификација.

	 Задолжително е законски да следува секое дете да има дефектолог кој ќе го учи за 
ориентација во просторот.

ПРЕПОРАКИ ОД ОБЛАСТА НА  
МОЖНОСТИТЕ ЗА ВРАБОТУВАЊЕ

	 Важно е креирање програми преку кои лицата со оштетен вид ќе бидат корисни за 
стопанството, односно зголемување на можностите за нивно вработување.

	 Потребно е донесување на долгорочни мерки за поволности при вработување на лице со 
оштетен вид и тоа да се однесува на субјектот кој е работодавач.

	 Потребно е да се направи проценка на пазарот на труд за потребите од вклучување лица 
со оштетен вид.

ПРЕПОРАКИ ОД ОБЛАСТА НА  
ПРИСТАПНОСТА ДО ИНФОРМАЦИИ

	 Потребно е унапредување на процесот на информирање од страна на институциите за 
правата на лицата со оштетен вид, т.е. не е доволно Националниот сојуз на слепите на РМ 
да биде единствениот информатор за правата на оваа категорија на население. 

	 Потребно е отворање на Центар за информирање и поддршка на лица со оштетен вид, 
што ќе служи како за лицата со оштетен вид така и за родители на деца со оштетен вид и 
други засегнати страни.

	 Потребно е да се изработи прирачник за родители на деца со оштетен вид, со кој би се 
информирале за сите чекори кои е потребно да се преземат за остварување на правата на 
лице со оштетен вид.

	 Има потреба од зголемено учество на медиумите во подигнување на свеста за проблемите 
со кои се соочуваат лицата со оштетен вид и во таа насока организирање на кампањи за 
општење со лица оштетен вид.

	 Потребно е нахсинхронизацијата на медиумите да биде одредена со закон.

	 Потребно е сите интернет-содржини да се изработуваат согласно на препораките на W3C-
конзорциумот, односно според формат достапен за читање на слепите лица со кој ќе можат 
да ги читаат интернет-содржините.

ОПШТИ ИНФОРМАЦИИ

Слепилото претставува една од најтешките категории на инвалидност со која се соочува 
човекот. Слепилото е состојба, а не болест. Изгубениот вид во најголема мера влијае на човековата 
перцепција за околината. Преку сетилото за вид ние примаме одредени дразби, сознаваме.

Слепите и лицата со оштетен вид може да ги пронајдете секаде. Тие можат да бидат ваши 
родители, ваши деца, ваши роднини, семејни пријатели, ваши соседи, ваши колеги од работа, 
колеги од факултет, ваши партнери, ваши деловни соработници, тоа се луѓе кои ќе ги сретнете 
во најблиската кафетерија, тие се луѓе кои ќе чекаат во истиот ред со вас во банка, ќе ги сретнете 
во истиот фризерски салон каде што одите и вие... случајни минувачи итн.

Слепите лица најлесно се препознаваат преку Белиот стап како тифло-техничко помагало 
за ориентација во просторот и мобилност, кој исто така претставува и сообраќаен заштитен 
знак, во светски рамки куче-водич, како и придружник на слепо лице односно видно лице или 
во поново време и други видови на електронски помагала, како ГПС-мапи за ориентација и 
навигација во просторот и слично. 

Преку обуки за користење на Белиот стап на слепите и лицата со оштетен вид им се 
овозможува целосна интеграција во општеството како и поквалитетен, посамостоен и 
понезависен живот за сите слепи и лица со оштетен вид, живот независен од никого.

Значајно да се наспомене е дека, и покрај растот и развојот на информатичката технологија, 
на слепите лица во одреден момент и во одредено време им е потреба директна и најнепосредна 
помош од видно лице во пошироката околина. За во таквите случаи, слепото лице да не се 
почувствува непријатно и несигурно, а помошта секако е од голема корист и значење, овој 
Советник содржи одредени совети за постапување при средба со слепо лице. Така, доколку дојде 
до средба со слепо лице, а се со цел попријатен однос и за слепото лице, и за вас, за што подобра 
комуникација и едукација за начините на средби со слепи лица, следете ги информациите 
запишани во овој Советник и информирајте се за начините на комуникација со слепите лица. 

Овие совети се намети за сите без разлика на политичка или верска припадност, религија, 
боја на кожа, националност, за оние што имаат секојдневна комуникација со слепите лица, но 
и за оние што досега ја немале. Пишаниот текст содржи и совети за тоа како не треба да се 
постапува при средба со слепо лице.

 Овие совети треба да се разберат како животна вежба или, пак, како животни вештини 
што низ постојана практика сè повеќе ќе се усовршуваат.

Овие совети се изработени од страна на Националниот сојуз на слепите на РМ.

ОРГАНИЗАЦИЈА НА СЛЕПИТЕ ЛИЦА

Националниот сојуз на слепите на Република Македонија претставува национална 
инвалидска организација, непартиска, доброволна, непрофитна, организација од посебен јавен 
интерес што води грижа за заштита и унапредување на човековото достоинство и животот на 
слепите и лицата со оштетен вид од целата територија на Република Македонија.

Овој сојуз претставува единствен легитимен претставник на повеќе од 2.500 слепи и лицата 
со оштетен вид од целата територија на државата. Основан е основан уште во далечната 1946 
година и води активна грижа за своите членови преку своите 17 општински и меѓуопштински 
здруженија на слепи лица. 

Како еден од најгорливите проблеми со кои се соочуваат секојдневно, слепите и лицата 
со оштетен вид од целата територија на државата, претставува токму грижата за ориентација 
во просторот и мобилноста на слепите лица, односно снаоѓањето на потесната и пошироката 
човекова околина и оттука главна програмска цел и задача претставува оспособувањето на 
слепите и лицата со оштетен вид за користење на Белиот стап што, согласно позитивните 
законски прописи, претставува сообраќаен заштитен знак.

ПРИСТАП КОН СЛЕПО ЛИЦЕ

1. Секому му е добредојдена помош. На подадена рака се возвраќа со подадена рака. 
Особена ако е подадена рака за помош при движење на слепо лице. При непосредна 

и директна комуникација што ја остварувате со слепо лице обратете му се со смирен глас 
истовремено понудувајќи му ја вашата помош.

Во случај да бидете одбиени за понудената помош, никако не смеете да се почувствувате 
навредено, бидејќи тоа може да биде од најразлични причини, но тоа никако не значи дека 
доколку на друго слепо лице му ја понудите својата помош дека и тоа ќе ја одбие помошта.

Најзначаен момент при средба со слепо лице е непосредна и директна комуникација, 
односно најважно е на слепото лице да му се обратите непосредно односно директно за да знае 
дека му се обраќате нему и дека со него сакате да остварите разговор.

Доколку во вашата непосредна физичка околина има повеќе луѓе внимателно и полека 
допрете му го рамото на слепото лице, за да биде сигурно дека нему му се обраќате и сакате да 
остварите комуникација со него.

Кога ќе дојде време да заминете и да се оддалечите од него, известете го за тоа слепото 
лице, за да биде сигурно дека вие заминувате.

РАКА-ВОДИЛКА ЗА СЛЕПО ЛИЦЕ

2. Доколку се наоѓате во затворен или, пак, во отворен простор, застанете до слепото 
лице со рацете спуштени паралелно со вашето тело, односно рацете да ви бидат 

прилепени до телото. Слепото лице вашата рака ќе ја фати веднаш над вашиот лакот, со прстите 
на внатрешната страна од вашето тело, а со палецот поставен на надворешната страна на вашата 
рака.

Во оваа ситуација лакотот на слепото лице е поставен со свиткана положба под агол од 90 
степени. При оваа состојба слепото лице секогаш е половина чекор зад вас, што му овозможува 
полесно приспособување и полесно да го следи вашиот ритам и вашето движење.

Никако не смеете вие да ги фатите слепото лице за рака или, пак, да го туркате или влечете 
пред себе. Тоа е опасно по живот за слепото лице, бидејќи директно и во прв план е изложено 
на опасностите од непосредната физичка околина.

ЕДЕН ЗАД ДРУГ-ЧЕКОР ВО РЕДИЦА

3. Ваквиот тип чекорење во редица, односно еден зад друг најчесто се користи во 
продавниците, рестораните, кафулињата, ординациите, при сообраќајни метежи, 

на шалтерските служби итн.

За да му укажете на слепото лице дека станува збор за чекорење во редица и дека тоа 
треба да се движи зад вас, помрднете ја вашата рака-водилка до средината на грбот, односно 
повлечете ја вашата рака зад грб.

Слепото лице во овој случај ве следи со испружена рака истовремено чекорејќи зад вас, 
наместо покрај вас (случај 2).

Ако во непосредната физичка околина се ослободи простор за паралелно движење 
повлечете ја вашата рака во нејзината вообичаена положба паралелно испружена покрај телото 
и продолжете со движењето.

СКАЛИ

4. При искачување или слегување по скали секогаш морате да бидете едно скалило пред 
слепото лице, за да не ги бара имагинарните скали. При доаѓање на прв контакт со 

скалите секогаш свртете се со лице кон слепото лице и известете го за тоа. Исто така, потребно 
е да го известите слепото лице и за насоката на движење по скали, односно нагоре или надолу. 
При симнување, некои слепи лица сакаат да повлечат со ногата по работ на скалилото за да го 
определат растојанието пред поаѓањето. Слегувајќи по скалите вие како лице-водич секогаш 
сте скалило пред слепото лице. Кога ќе дојдете до крајот, застанете и почекајте и слепото лице 
да слезе од последното скалило.

При искачување по скали во насока нагоре слепото лице ќе забележи дека вашата рака 
која е поставена паралелно со вашето тело се подигнува. И во овој случај слепото лице секогаш 
ќе биде едно скалило зад вас. При доаѓањето до крајот на скалите зачекорете со поголем чекор 
како слепото лице би знаело дека продолжување со рамен чекор во истата рамнина.

РАБНИЦИ

5. Без оглед на тоа што пронаоѓањето на рабникот е едноставно, луѓето честопати не 
знаат што треба да сторат во такви случаи.

Малку подзастанете пред да зачекорите нагоре или, пак, надолу и слепото лице ќе има 
можност да ја почувствува промената во положбата на вашата рака.

Многу од современите раскрсници имаат широки и заоблени рабници. Но, најважно е да 
внимавате слепото лице да не се најде на коловозот пред вас (без оглед на правилната положба 
на раката-водилка), поради изразитата заобленост на рабникот.

И во овој случај, при качувањето, слепото лице ќе забележи дека вашата рака се подигнува. 
Следејќи го вашето движење слепото лице секогаш ќе биде една скала зад вас. При доаѓањето 
до завршувањето на скалилото зачекорете со подолг чекор за слепото лице да почувствува дека 
продолжувате со движење во истата рамнина.

СЕДНУВАЊЕ

6. Никогаш не смеете да го туркате слепото лице свртено со грб кон столот.

Без оглед на тоа од која страна му приоѓате на столот, раката-водилка секогаш 
поставете ја на потпирачот на столот. Тоа движење на лицето ќе му ја покаже положбата на 
столот и тогаш тоа може да седне.

Доколку столот се наоѓа покрај масата, предупредете го слепото лице за близината и за 
положбата на масата.

ТЕАТАР, КОНЦЕРТНА САЛА, КИНО

7. Доколку се наоѓате со ситуација да му помогнете на слепото лице при седнување во 
театар, на кино или, пак, концертна сала во тој случај одведете го слепото лице до 

посакуваниот ред и странично зачекорете во редот, со грбот свртен кон седиштата. Застанете кога 
слепото лице ќе го доведете до неговото место на седење. При излегување од редот постапката 
е истата, движење се само странично со грбот свртен кон седиштата.

ВРАТИ 

8. При поминување низ врати, врата задолжително треба да ја отворите со раката-
водилка, бидејќи така слепото лице ќе знае во која насока се отвораат вратите. 

Притоа, задолжително треба да внимавате слепото лице да се наоѓа на иста страна каде што е 
и кваката за вратата за по поминувањето со неговата слободна рака да ја затвори.

Предупредете го слепото лице за наидување на врата што се затвора сама.

При поминување на ротациски врати, потребно е да процените дали има доволно место 
за поминување на две лица.

Во случај слепото лице да користи куче-водич или, пак, Бел стап, отворете ја вратата и 
дозволете му да помине самостојно.

АВТОБУС, ВОЗ, ТРАМВАЈ

9. При влегување или излегување од автобус, воз, трамвај нема некое посебно правило. 
Бидејќи правилата во овие случаи зависат од моделот на превозно средство, но 

постојат некои генерални насоки:

•	 При влегување и излегување од средствата на јавниот превоз, задолжително 
користете ја првата врата (кај возачот).

•	 При приоѓање на превозното средство задолжително се пријдува од насока што 
на слепото лице ќе му овозможи со слободната рака да го пронајде ракофатот.

•	 Секогаш чекорете еден зад друг, и на скалите и низ возилото.

•	 Кога ќе наидете на слободни седишта, вие први зачекорете и дозволете му на 
слепото лице да ве следи. Можете истовремено да седнете.

•	 При излегување од превозното средство чекорете еден зад друг.

КУЧЕ-ВОДИЧ

Еден од начините што на слепото лице му овозможуваат самостојно и независно движење 
е движењето со куче-водич. Кучето-водич е обучено да ги заобиколува пречките, да ги пронаоѓа 
автобуските стојалишта, да ги бара и да ги маркира рабниците, скалите, пешачките премини, 
на слепото лице движењето му е многу сигурно, независно и лесно.

Но, има и ситуации кога слепото лице кое користи куче-водич кое ќе се најде во непознат 
простор и не може да ги пронајде ориентирите. Во овие ситуации слепото лице не е во состојба 
да му ги зададе правилните наредби за да кучето-водич го одведе до целта. Во таков случај 
потребно е на слепото лице да му ја објасните насоката на движење и детално да одговорите на 
неговите прашања.

НИКОГАШ не му пречете на кучето-водич додека работи.

Со искажаната љубезност му го одвлекувате вниманието на кучето-водич од задачата што 
во тој момент ја има, безбедно, навремено и сигурно движење на слепото лице, а тоа може да 
биде мошне опасно по животот на слепото лице.

Доколку процените дека кучето-водич во тој момент мирува и сакате да го погалите, пред 
тоа прашајте го слепото лице за вашата намера.

